
Soraarnerussutisiaqarluni ukiut angunerini annertuumik innarluutillit 

ikiorserneqarnissaat pillugu maleruagassat tunngavigalugit pisinnaatitaaffiisa 

annaaneqannginnissaanut isumannaarinninnissamut, Naalakkersuisut 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortamit Inatsisartut Agathe Fontain, Inuit Ataqatigiit, saqqummiunneqartoq) 

 

pillugu 

 

Ilaqutariinnermut Peqqissutsimullu Ataatsimiititaliap 

 

Isumaliutissiissutaa 

 

Siunnersuutip aappassaaneerneqarneranut saqqummiunneqartoq 

 

 

Ataatsimiititaliaq kingullermik suliarinninnermini ukuninnga inuttaqarpoq: 

 

Inatsisartunut ilaasortaq Lars P. Mathæussen, Siumut, siulittaasoq 

Inatsisartunut ilaasortaq Knud Kristiansen, Atassut, siulittaasup tullia 

Inatsisartunut ilaasortaq Karl-Kristian Kruse, Siumut 

Inatsisartunut ilaasortaq Anders Olsen, Siumut 

Inatsisartunut ilaasortaq Agathe Fontain, Inuit Ataqatigiit 

Inatsisartunut ilaasortaq Mimi Karlsen, Inuit Ataqatigiit 

Inatsisartunut ilaasortaq Juliane Henningsen, Inuit Ataqatigiit 

 

Ulloq 7. november 2013-imi siullermeerinerup kingorna siunnersuut ataatsimiititaliamit 

sukumiinerusumik naliliivigineqarpoq. 

 

Siunnersuutip imarisaa siunertaalu 

Innarluutillit inunnut annertuumik innarluutilinnut ikiorsiissutit pillugit malittarisassanut 

ilaatinneqarallarnerminnit utoqqalinersialinnit ajornerusumik inissinneqannginnissaat 

aalajangiiffigisassatut siunnersuummi matumani qulakkeerneqarnissaa siunnersuuteqartup 

kissaatigaa. Pineqartut soraarnerussutisiaqarluni ukiut angunerini annertuumik 

innarluutilinnut malittarisassanut ilaatinneqartuarnissaat siunnersuuteqartup aaqqiissutissatut 

siunnersuutigaa.  

Siunnersuutip Inatsisartuni siullermeerneqarnera 

Siunnersuummik siullermeerinermi Naalakkersuisut oqaatigaat, innarluutilinnut inatsisip 

misissorneqarnera aallartinneqartoq, soorluttaaq utoqqaat atugaat aallaavigalugit 

soraarnerussutisianik iluarsartuussineq Naalakkersuisut aallartissimagaat. Ataatsimut 

isigalugu utoqqaat inuuniarnermikkut atugaannik pitsanngorsaanissaq Naalakkersuisut 

kissaatigaa. Tamanna qanoq ingerlanneqassanersoq Naalakkersuisunit sukumiinerusumik 

oqaatigineqanngilaq. Erseqqinnerusumik tunngavilersornagu siunnersuutip 

itigartinneqarnissaa Naalakkersuisut inassutigaat.       

 

Siunnersuuteqartup siunnersuummini tunngavigisaa partiinit tamanit isumaqatigineqarpoq, 

aammalu Ilaqutariinnermut Peqqissutsimut Ataatsimiititaliami naliliivigineqarnissaa 

kissaatigalugu.  

 

Ataatsimiititaliap siunnersuummik suliarinninnera   

Innarluutillip inunnut annertuumik innarluutilinnut ikiorsiissutit pillugu maleruaqqusat 

naapertorlugit pisinnaatitaaffii pineqartoq utoqqalinersiuteqalersinnaalerpat 

annaaneqarsinnaannginnissaasa qulakkeerinninnissamik Naalakkersuisut 

pisussaaffeqalernissaannik aalajangiiffigisassatut siunnersuut saqqummiunneqartoq 

kinguneqassaaq.  

 

Siunnersuut tunngavissaqartoq ataatsimiititaliaq isumaqarpoq. Inummut inarluutillit pillugit 

inatsimmut ilaatinneqartumut pineqartoq ukioqqortussutsimigut utoqqalinermi pensionisiat 

pillugit pillugit maleruaqqusanut ilaasinnaaleraangat atugai soorunami 

ajornerulersinneqassanngillat. Ikorfartorneqarnissamik ikiorneqarnissamillu 

pisariaqartitsisoqartillugu qanoq ukioqarneq apeqqutaassanngilaq.  

 

Innarluutillit pillugit inatsimmik utoqqalinermilu pensionisialinnut inatsimmik 

iluarsartuussinerup aallartinneqartup pisariaqartinneqarnera ataatsimiititaliamit 

akuersaarneqarpoq, aammalu atugarissaarnermik suliassaqarfimmi qitiusuni taakkunani 

naalakkersuinermik suliaqartut annertuumik isumaqatigiissuteqarnissaat siunertaralugu 

Naalakkersuisut naalakkersuinikkut isumaqatigiinniarnerni peqataajumaartut 

ilimagineqarpoq. Siunnersuutinik aalajangersimasunik saqqummiussisoqannginnerani 

tamanna pissaaq. 

 

Inuit annertuumik innarluutillit pillugit maleruaqqusanut inuit ilaasut qanoq ukioqarneq 

apeqqutaatinnagu assigiimmik ikiorserneqarnissamik tapersersorneqarnissamilu qanoq 

qulakkeerunneqarnissaat ataatsimiititaliap Naalakkersuisunut sukumiinerusumik 

naliligassanngortippaa. 

Paatsoortoqaqqunagu ataatsimiititaliamit naggasiullugu erseqqissaatigineqassaaq UPA 2007-

imut siunnersuummut assingusoq isumaqatigiittunit akuerineqarnissaa Ilaqutariinnermut 

Ataatsimiititaliamit isumaqatigiittumit aamma inassutigineqarsimammat.  

  

Siunnersuutip aningaasaqarnikkut kingunerisassai 

Tunngaviusumik siunnersuut manna Namminersorlutik Oqartussanut kommuninulluunniit 

aningaasaqarnikkut kinguneqartitsinissaa ataatsimiititaliamit naatsorsuutigineqanngilaq. 

Siunnersuut utoqqalinermi pensionisianut suliassaqarfimmi innarluutilinnullu 

suliassaqarfimmi iluarsartuussinissamut ilanngunneqartussaavoq, tassa ataatsimut 

aningaasatigut kingunerisassat tamakkiisumik peqqissaartumik allaaserineqassallutik.  

 

Inunnut annertuumik innarluutilinnut utoqqalinermilu pensionisiat pillugit maleruaqqusat 

malillugit tunniunneqartartut ilaat missingersuineq malillugu tunniunneqarsinnaanerat pillugu  

Naalakkersuisunit oqaatigineqartut ataatsimiititaliamit maluginiarneqarput.  

 

Iluarsartuussinermik suliamut aallartinneqartumut allaffissornikkut nukissanik 

Naalakkersuisut pingaarnersiuillutik aallartereerput.  

   

Ataatsimiititaliap inassuteqaataa  

 

Siunnersuut ilusimisut iluseqartoq Inatsisartunit akuersissutigineqassasoq 

ataatsimiititaliamit isumaqatigiittumit inassutigineqarpoq.   

Taama naatsumik oqaaseqarluni isumaliutissiissummilu allassimasutut paasinnilluni 

ataatsimiititaliap siunnersuut aappassaaniigassanngortippaa. 
 
 

 

 

 

 

 
 

 
 

 
 

 
Lars P. Mathæussen, 

Siulittaasoq 

 
 

 
 

 
 

 
 

 
Knud Kristiansen 

 
 

 
Karl-Kristian Kruse 

Anders Olsen 

 

 

 

 
 

 
Agathe Fontain 

 
 

 
 

 
 

             Mimi Karlsen                         Juliane Henningsen 


